Чараның темасы: “Халыкка багышланган гомер”
Илһам Шакиров башкаруында акрын гына “Илкәем”җыры ишетелә.

Нәкый Исәнбәт сүзләре, татар халык көе.

2 алып баручы сәхнәгә чыга.

1 нче алып баручы. 

Слайд 1. 

Гаҗәеп һәм тирән мәгънәле бу шигырьне хөрмәтле язучыбыз Нәкый ага Исәнбәт язган. Халкыбыз аны көйгә салып, үз җыры итеп җырлап йөри башлады.

2 нче алып баручы.

 
Нәкый Сираҗетдин улы Исәнбәт җирдә 93 ел гомер итеп, 78 елын иҗат итүгә багышлады.

1 нче алып баручы.

 Мәдрәсәдәге иптәшләре 10 яшьлек Нәкыйнең үзе язган шигырьләрен ишетәләр. 14 яшендә “Ак юл”исемле балалар журналы аның беренче өйрәнчек әсәрләрен бастырып чыгара. Шул ерак заманнардан бирле Нәкый кулыннан каләмен төшерми.

2 нче алып баручы.


Аңа табигать талантны күпьяклы һәм тирән итеп биргән. Ә тырышлыгы аркасында, ул үзе эшләгән һәр өлкәдә даһилыкка ирешкән. Язучы буларак, Нәкый Исәнбәт – 2 томлык шигырь, 30дан артык пьеса, балалар өчен күп санлы шигырь, әкият, проза китап-лары авторы. (Слайд 2)

1 нче алып баручы.



Аның өстенә ул күп еллар дәвамында Уфа, Казан һәм район мәктәпләрендә укучыларга татар теле һәм әдәбиятын укыта, мәктәп дәреслекләре төзүдә катнаша. Шул чорда язган күп кенә шигырьләре көйгә салынып, халыкның үз җырларыдай яратып җырлана башлый. ”Уракчы кыз”, “Син сазыңны уйнадың”, “Бормалы су”, “Илкәем” дигән җырларны сезнең дә ишеткәнегез бардыр. 

“Уракчы кыз” җыры башкарыла.

Н.Исәнбәт сүзләре, Х.Ибраһимов музыкасы.

2 нче алып баручы.


Хәзер инде Н.Исәнбәтнең күпкырлы эшчәнлегенең өченче тармагына күз салыйк. Бу очракта”беренче булып” сүзтезмәсен еш кулланырга туры килә.

· Кем беренче булып балалар иҗатын туплауга күп көч куйды?

· Кем беренче булып “Балалар фольклоры”исемле фәнни хезмәт бастырып чыгарды? 

· Кем табышмакларны татар халкының тарихы, мифологиясе белән бәйләп өйрәнергә кереште һәм 1941 нче елда “Табышмаклар”исемле китап язды?

· Кем “Идегәй” дастанының язма һәм телдән сөйләнеп йөри торган вариантларыннан җыйма текст төзеп, халыкка кайтарды?

· Дөрес, әлбәттә, Нәкый ага Исәнбәт. 

                    Учак янына малайлар (шәкертләр) кереп утыралар.

1 нче алып баручы. 


Энциклопедист галим Н.Исәнбәтнең иҗат юлына кыскача күзәтүне шушы урында түгәрәкләп торып, уебыз белән аның балачагын күз алдына китерик. Әдипнең туган җире матур Малаяз авылы хәзерге Башкортстанның Салават районына керә. 

Җәйге айлы кичтә авыл малайлары ат саклыйлар. Үзләре бер-берсенә төрле әкиятләр, мәзәкләр сөйлиләр, тел чарлыйлар. Алар арасында кечкенә Нәкый дә була. Әлбәттә, зур булгач, аны Нәкый Исәнбәт диярләр. Карагыз әле, ул безгә таба килә!

                                             Нәкый керә.


Нәкый.

- Исәнмесез! Әйе, мин 1899 нчы елның 29 нчы декабрендә мулла гаиләсендә туганмын. Башта мине әнием укырга өйрәтте. Аннан авыл мәдәрәсәсендә укуымны дәвам иттем. Бәләкәй чагымда ук төрле нәрсәләр белән кызыксына идем. Шигырьләр, хикәяләр укырга да бик ярата идем. 10 яшьтә беренче шигыремне язып карадым. 

1 нче алып баручы.

Авылда озын кичләрдә  хатын-кызлар бергә җыелып кич утыра торган булганнар. Эшләп арыгач, Нәкыйдән шигырь сөйләвен сорыйлар.

Нәкый. 

Мин, чыннан да, уртагарак чыга идем дә сөйли башлый идем. Менә сезгә дә шул шигыремнең берсен сөйләп күрсәтәм.

Нәкый иҗатының башлангыч чорында язылган

“Сыерчык” шигырен укый.

2 нче алып баручы.

Малаяздан киткәч, Нәкый укуын Уфадагы “Хөсәения” мәдрәсәсендә дәвам итә. Ә монда беренче дәрес, гадәттә, шигырь әйтү була.

Көннәрдән беркөнне Нәкый янына мәдрәсәнең ике өлкән шәкерте килеп керә. Әнә алар. Берсе – казакъ шагыйре Баимбет Майлин,ә икенчесе – Агыйдел буеннан килгән татар егете. Бусы инде еллар үткәч, зур шагыйрь булачак Исеме - Шаехзадә Бабич. Тыңлыйк әле, нәрсә турында сүз башларлар  алар?

Ш.Бабич. 

- Нәкый, сине шигырь язарга ярата, диләр. Нәрсә язасың? Я, безгә дә күрсәт әле. Без дә шигырьләр язабыз бит.

Нәкый (шигырь дәфтәрен чыгарып). 

· Менә мин шигырьләремне шушы дәфтәргә җыя барам. Берәрсен укып күрсәтимме? “Җырла, татар кызы” дип атала ул.

Нәкый ”Җырла, татар кызы” шигырен укый.

Б.Майлин.

- Шигырең әйбәт кенә. Сиңа бер киңәш, Нәкый, язуыңнан туктама. Халык җырларыннан өйрән язарга.

Ш.Бабич.

-Синең, Нәкый, шагыйрь булырга мөмкинлегең бар. Сәләтле малай син. Ә бу кулъязма дәфтәреңне безгә укып чыгарга рөхсәт итмәссеңме?

Нәкый.

 - Алып торыгыз. Минем язганнарымны шигырь язу тәртибен белгән кешеләргә укытасым килгән иде.

Бергә чыгып китәләр.

1 нче алып баручы.


Берничә ай үткәннән соң, Шаехзадә Бабич һәм Баимбет Майлин Нәкыйнең кулъязма шигырьләрен алып киләләр. Анда мондый шигъри юллар була. 

                                         Мин сине тәбрик итәм,

                                         Шигырең белән, Нәкый!

                                                   Бик шат булдым, Мәҗнүн булдым,

                                         Мең рәхмәт сиңа, Нәкый!  (Слайд 4)

Менә шулай итеп, ике шагыйрь егет  Нәкыйне язучылыкка дәртләндереп җибәрәләр.

2 нче алып баручы.


Нәкыйнең кечкенәдән яраткан шөгыле була. Кешедән ишеткән табышмак, мәкальләрне, әйтемнәрне җыеп, теркәп бара. Бу яраткан эшен үсеп, укытучы булгач та, тәҗрибәле язучы, галим булып җиткәч тә ташламаган ул.

1 укучы өч томлык  мәкальләрне күрсәтә.

 Менә болар – мәкаль китаплары. 3 томда алар. Монда 50 меңләп мәкальнең балаларга карата булганнарын, үзе дә балачакта яратканнарын сайлап туплый ул. Бу зур хезмәте өчен Нәкый ага Исәнбәткә 1968 нче елда Татастанның Габдулла Тукай исемендәге Дәүләт премиясе бирелә.

1 нче алып баручы.

· Әйтегез әле, мәкальләр ни өчен кулланыла? (Залдан җаваплар тыңлана)

           (Слайд 5)

- Әйе, мәкаль – сөйләшкәндә сүзгә ямь һәм куәт бирү өчен тормышта сыналган тәҗрибә һәм дәлил. Кыска, ләкин гомуми бер тирән мәгънәне эченә алган әсәр. Димәк, мәкальнең нинди очракта әйтергә икәнен чамалап хәтергә алырга, аннары урыны килгәндә генә сүзгә кыстыра белергә кирәк икән. 

2 нче алып баручы.

- Ә хәзер, укучылар, бераз уйнап алабыз. Уен ”Башын әйтәм, ахырын тап”дип атала.

Слайд 6 (Экранга мәкальнең башы чыга. Укучылар залдан ахырын әйткәч, дөрес җавап барлыкка килә)

                            Өйнең яме .....                    (ана белән)

                            Ана күңеле балада,  ......    (бала күңеле далада)

                            Теле пычракның .....          (күңеле пычрак)

                            Уйнап әйтсәң дә  ....           (уйлап әйт)

                            Белү – нур, белмәү - ....      (хур)

                            Кешегә кадерле буласың килсә, .....(үзең кадер күрсәт)

1 нче алып баручы.

· Рәхмәт. Хәзер Нәкый аганың тагын бер хикмәтле китабы белән танышырбыз. Бу – 2 томлык “Татар теленең фразеологик сүзлеге”. Канатлы әйтемнәр тупланган монда, аларның мәгънәләре аңлатылган. Мин сезгә такмаклар һәм җөмләләр әйтәм, сез шуннан фразеологик әйтелмәләрне табыгыз. Мәгънәләрен аңлатыгыз.

                        Слайд 7  (Бирем экранда күрсәтелә)

   Әнә килә автомобиль,

Төягәннәр кыярлар.

         Борыныңны бик күтәрмә,

                 Чиләк элеп куярлар.(масайма)
Агыйделнең агуларын 

                                                       Барып карасаң иде.

Йөрәгемнең януларын

                                                       Ярып карасаң иде.(борчылу)
Капчык күз ачып йомганчы арбада иде инде.(бик тиз)

Әлтәфинең башы күккә тиде.(шатланды)

“Колагыңа киртләп куй, балам”,- диде әнисе. (онытма ,хәтереңнән чыгарма)
   2 нче алып баручы.

 Минем кулдагы бу китапны малайлар да, кызлар да бик ярата. “Балалар фольклоры” дип исемләгән аны Нәкый Исәнбәт. Димәк, монда балалар өчен иҗат ителгән уеннар, җырлар, такмаклар, мәзәкләр, тизәйткечләр, санамышлар җыйган ул. (Слайд 8). Кыскача әйткәндә, күңелле балачак үзе! Ничек җыйды икән аларны язучы?

     Әнә, китапны төзүче үзе дә кереп килә. 

-Исәнмесез, Нәкый ага! Сезнең алда фольклор җыючы галим Нәкый Исәнбәт. Сүз сезгә, рәхим итегез.

Н. Исәнбәт.(өлкәнрәк яшьтә)

- Исәнмесез, дуслар! Миңа, аркама шушы сумкамны асып, бик күп авылларда булырга туры килде. Аларның күбесе Уфа, Казан тирәсендәге авыллар. Әлбәттә, туган авылым Малаяздан, аңа якын Нисебаш Һәм Урал якларыннан. Әтнә, Арча, Әлмәт, Баулы, Бөгелмә, Актаныш, Чаллы, Мөслим якларында җәяү йөрдем. Өлкәннәр, укучылар, яшьләр арасында сорашып йөреп, материаллар тупладым. 


Кичә Чаллы авылында бер әби белән таныштым. Хәтере дә әйбәт, телгә дә бик оста күренә.
Әсмабикә әби керә.

· Исәнме, Әсмабикә әби!

· Аллага шөкер, балам, син бүген дә безнең авылдамыни?

· Яшь чагыңдагы берәр хәтирәне сөйләтеп китим әле. Бала чагыңда качышлы уйный идегезме? 

· Уйнамый ни, уйнаганбыздыр. Күршедә генә Бәкер исемле малай бар иде. Һич табып булмый иде шуны бер качса.

· Нинди санамышлар әйтә идегез?

· Белмим, улым, онытылган инде. Әнә яшьләрдән сора.

· Шулай да, Әсмабикә әби, сезнең заманнарныкын искә төшерик әле. 

· Ялгышмасам, менә болайрак дип саный идек бугай.(санамыш әйтә) 

                                     Алагы, болагы,

                                     Чуен казан колагы.

                                      Эремчеген эретер,

                                      Чабатасын черетер.

                                      Киндерәсен мин иштем,

                                      Әби күзен мин тиштем.

                                      Анда чыпчык, монда чыпчык,

                                      Балтырганга йөгереп чык!

- Рәхмәт, әбекәй! Дәфтәремә дә язып алырга өлгердем. Тыңла әле, сүзе төшеп калмаганмы? (Санамышны кабатлап укый) Исән бул, әбекәй, озак яшә!

- Хуш, улым. (Үзалдына сөйләнеп). Олы гына кеше инде үзе, бала-чага уены язып йөри. Кирәктер шул инде, кирәктер.

Н.Исәнбәт. 

-Яшьләр янына да барып килим әле. Берәр уен язып алып булмасмы? (Каршыга килгән малайлар һәм кызларга) Сәлам,малайлар, кызлар!

-Исәнмесез, абый! 

- Сез нинди уеннар уйнарга яратасыз? Берәрсен миңа да уйнап күрсәтегез әле. Ошаса, китабыма кертермен мин аны.

- Без уеннар күп беләбез, абый! Әйдәгез, ниндиен уйныйбыз?

-  Әйдәгез, “Җиз бүкән” уенын уйныйбыз. Кем бүкән сатып алучы була? Санашыйк әле:

                                Аксак, туксак, барабан корсак.

                                Таш курчак; чыгыр аяк, чыгырчык.

                                Син калып тор, ә син чык!

Сәхнәдә уен уйнала.

Н.Исәнбәт. 

- Бик күңелле уен икән бу. Ә җырлы уеннар уйныйсызмы? 

Алып баручы.

· Әйдәгез, балалар, “Күрсәт әле, үскәнем” җырлы уенын башкарыйк.

Залда утыручы балалар белән уен уйнала.

Н.Исәнбәт.

- Уеннарыгыз өчен барыгызга да  зур рәхмәт. Миңа юлга чыгарга вакыт. Караңгы төшкәнче күрше авылга барып җитәргә кирәк. Сау булыгыз! Уңышлар сезгә!

 1 нче алып баручы.

- Сау булыгыз! Хәерле юл! 

         Хөрмәтле дуслар, сез бу сәхнә күренешләреннән Нәкый ага Исәнбәтне халык иҗатын, балалар фольклорын җыючы буларак күз алдына китердегез. Бөек галим эшләгән тагын бер өлкәне әйтеп китми ярамас. Ул да булса - әдәби тәрҗемә. Пушкин, Грибоедов, Мольер, Шекспир, Низами һәм башка язучыларның күп кенә әсәрләре белән без аның тәрҗемәләре аша таныштык.

 2 нче алып баручы.

       Ә хәзер халык әдәбиятын үстерүгә зур көч куйган галимнең 1974 нче елда ясаган чыгышын тыңлап китү урынлы булыр.

Аудиотасмада Н.Исәнбәтнең чыгышыннан өзек тыңлана.

1 нче алып баручы.
        Әдәбият, мәдәният һәм сәнгать өлкәсендәге зур хезмәтләре өчен Нәкый Исәнбәт орден һәм медальләргә лаек булды.

1 нче алып баручы.

      Шагыйрь Рашат Низамиев Н. Исәнбәткә багышлап, “Һәйкәл”шигырен язган.

Рашат Низамиевның “Һәйкәл” шигыре тыңлана.

· Әйтелгәннәргә йомгак ясасак, бу бөек шәхеснең тормышы милләткә хезмәт итүнең иң югары үрнәге булуын күрәбез. Кичәбез ахырында Н.Исәнбәт сүзләренә язылган “Син сазыңны уйнадың”җырын тәкъдим итәбез.

“Син сазыңны уйнадың”җыры башкарыла.

Н.Исәнбәт сүзләре, татар халык көе.

